
derwärt

du bisch nid nüüt
u du weisch das z schätze
der angscht un em leid
zum trotz

i ga zgrächtem derhinger
praktiziere seit me däm
die nüütige fröideli
mache mi chuum meh aa

e tschuppele lüt um mi
bar jeder
nöirose
mit beidne füess
am bode
was miech i ohni seie

si achte sech mynere
u dänke
i sygs derwärt

zwar chopfet ds hingerschte
dass chuum öppis
ewig härehet

mir tüe d ouge nid zue
vor däm broche

üses letschte hemmli
het kener täsche
aachlammere chöi mer üs de
niene meh
aber grad das 
macht is jitze guraschiert

ds usenanderbeinle ir
meditation
isch wi nes pflaschter
wo verhet.

